
Shri Datta Prarthana

શ્રીદત્તપ્રાર્થના

(પૃથ્વીવૃત્તમ્)
શ્વેતં કથમહો ન મે હૃદયદારકં રોદનં
દાયાબ્ધિરપિ સર્વવિદ્દ્રવસિ નો કથં હે પ્રભો ।

અહં વિરહકાતરો ભવભયાતુરઃ પ્રાર્થયે
દ્યુતિસ્વભક્તભવનાશનો દ્યુતમતે ન કિં  ધાવસિ॥ ૧॥

ન કિં  હરિહરાદયઃ શરણભક્તચિત્તાર્થદાઃ
કિમર્થમિતિ યાસિ માં હિ શરણં પ્રભો વક્ષિ ચેત્ ।

ત્રિમૂર્તિરપિ   ભો યતસ્ત્વમિહ તત્પ્રસિદ્ધં ભુવિ
ગુરો શ‍ૃણુ ભવાર્થિહન્કુરુ   કૃપાં ચ મામુદ્ધર॥ ૨॥

સ્વરૂપમિતિ ભાવનં ત્વયિ યતસ્ત્રયાણામપિ
તવાઙ્ઘ્રિભજનાદ્વિધેર્હરિરથો  હરઃ શર્મદાઃ ।

તવ ત્રિવદનૈર્યતઃ પ્રકટિતં ચ સચ્ચિત્સુખં
ત્વમેવ નિરુપાધિકં ભવસિ ભોસ્ત્રિમૂર્તેઃ પદમ્॥ ૩॥

ઉપાધિપદલાઞ્છનાદ્બહુ વિલજ્જિતૈસ્તૈસ્ત્રિભિ-
ર્યદા પ્રકટિતા નિજસ્થિતિરથાવતારસ્તવ ।

ત્રિમૂર્તિનિજરૂપતો   વિમલરૂપમાદર્શય-
ત્વમેવ ખલુ રાજસે જગતિ દત્ત તુર્યાશ્રમિન્॥ ૪॥

અસઙ્ગમતિનિર્મલં  જગતિ નિર્ગુણં બ્રહ્મય-
ત્રિમૂર્તિપદમદ્વયં   પ્રકટિતં યદાસીત્ત્વયા ।

તદેવ સકલસ્તવા મમ ચ શુદ્ધરૂપં યતો
ગુરો તવ પદં વિના મમ ન કોઽપિ ચાઽત્રાશ્રયઃ॥ ૫॥

ન જીવજગદીશ્વરાઃ કિલ તથૈવ યોષિત્પુમા-
નહં પ્રતિતનૌ ચ યત્સ્ફુરતિ ભૂમરૂપં શિવમ્ ।

અસઙ્ગમતિનિર્મલં  સુખઘનં પરં બ્રહ્મત-

શ્રીદત્તપ્રાર્થના

દ્ગુરો તવ મુખાત્કદા ભવતિ તત્ત્વમેતચ્છ્રુતમ્ ॥ ૬॥
ત્રિમૂર્તિપદમદ્વયં   સુવિમલં સ્વરૂપં પુરા
સ્વભક્તભવમુક્તયે જગતિ દત્તવાંસ્ત્વં યતઃ ।

સ્વદત્ત ઇતિ નામ તે ભવતિ કિં  મૃષા તદ્ભુવિ
સ્વરૂપમપિ દાતુમત્ર ન ચ કિં  કિલાગમ્યતે॥ ૭॥

મહેન્દ્રવિધિચક્રધૃગ્ભવપદાનિ નો યાચ્યતે
વિષં મમ તુ તત્સુખં તનુહૃદિન્દ્રિયૈર્યદ્ભવેત્ ।

અહો ભવભયાત્મકં ભ્રમમયં તનોર્વૈભવં
રતિશ્ચ પુરુષસ્ત્રિયોરહહ કશ્મલાયાં તનૌ॥ ૮॥

ગુરોઃ સુકરુણોદયાદ્ભવતિ સા વિરક્તિર્દૃઢા
નિજસ્થિતિરચઞ્ચલાઽત ઇહ યાચ્યતે ત્વત્કૃપા ।

ત્વદીયકૃપયા બલી નિજપદં વિતન્વન્ભુવિ
કૃતી ચ ગુરુસેવયા સુવિમલો ભવેયં ગુરો॥ ૯॥

ગુરો ન તવ દર્શનં વિપુલદીર્ઘકાલો ગતઃ
કદા ભવસિ ગોચરસ્તવ હિ દર્શનાકાઙ્ક્ષ્યહમ્ ।

અયોગ્યમપિ પાહિ માં કરુણયાઽતિદીનોઽસ્મ્યહં
ગુરોતિદયયા યુતો ઝટિતિ દર્શનં દેહિ મે॥ ૧૦॥

યથૈવ રઘુનાથસચ્ચરણતસ્ત્વહલ્યા સતી
નવોઢભવિતાઽમલોઽહમપિ તેઙ્ઘ્રિપદ્માત્તથા  ।

પ્રભો પ્રણતદુઃખહન્કરુણસાગરસ્ત્વં યતઃ
સ્વભક્તજનપાવનં ચરણદર્શનં દેહિ મે॥ ૧૧॥

ગુરો હ્યતનુરેવ ભોસ્ત્વમપિ નામરૂપં ન તે
ઉપાસકવિમુક્તયે જગતિ રૂપદૃક્ત્વં વિભો ।
વિના સગુણરૂપતસ્તવ કિમસ્તિ જીવોન્નતિ-
ર્ન મુક્તિરથ નો તથા વિરતિરેષ બોધોદયઃ
તૃષાર્તજનજીવનં ક્ષુધિતષડ્રસાન્નં શુભમ્॥ ૧૨॥

મુમૂર્ષ્વમૃતમેવ મે કિલ દરિદ્રિણસ્ત્વં નિધિઃ ।
ત્વમન્ધનયનં તથા જરઠહસ્તયષ્ટિશ્ચ મે
સુતપ્તભુવિ વૃષ્ટિવત્તવ હિ દર્શનં પ્રાર્થયે॥ ૧૩॥

સ્ફુટં સ્તવનતોઽપિ મે તવ ચ વાક્પરત્વં ગુરો
તથૈવ તવ ચિન્તને તવ ચ હૃત્પરત્વં સ્મૃતમ્ ।

સ્વરૂપમમલં તતં ન તવ વિસ્મૃતિં  યાત્રયા
તથાપિ હૃદિ વાસનોલ્લસતિ દર્શનાય પ્રભો॥ ૧૪॥

અરે ત્વમસિ નિર્ગુણો ન ચ તવાસ્તિ સઙ્ગઃ  ક્વચિ-
દ્યદેક પરમાઽદ્વયં ત્વદસિ માયિકં ન ત્વયિ ।

કિમેવમતિદુઃખિનં ત્વદનુસ્વરૂપં વદે-
ત્સુખામૃતકરાન્વિતન્વદિહ તે વપૂ રાજતે॥ ૧૫॥

ન રૂપધરણં તવાસ્તિ ખલુ બાધકં સદ્ગુરો
હ્યનેન જગતોઽપિ મેઽતિસુલભોઽત્ર બન્ધક્ષયઃ ।

વપુરહમિતિ સ્ફુરેદ્યદિ ભવેત્સ બદ્ધો ભવે-
ન્નિજાત્મપદવીં  દદત્કિમિતિ દેહરૂપો ભવેઃ॥ ૧૬॥

જલં ન ચ હિમેન વા ન કટકૈઃ સુવર્ણં તથા
વિભિન્નમુપલશ્ચ નો મૃદપિ ચન્દનં મૂર્તિતઃ   ।

વિનષ્ટમપિ હન્ત નો વિકૃતિમત્પ્રસિદ્ધં  ભુવિ
પરન્તુ જગતોઽમુના બહુ વિશેષકાર્યં ખલુ॥ ૧૭॥

તવાસ્તિ નનુ બાધકં હિ યદિ રૂપદૄક્ત્વં ગુરો
કથં જગતિ વિશ્રુતોઽસિ ભગવન્ત્વમત્રેઃ સુતઃ ।

વિલોભય ન માં જડં ખલુ ગુરોઽત્રમે ત્વં ગતિઃ
પ્રભો ચિરય મા દ્રુતં ચરણદર્શનં દેહિ મે॥ ૧૮॥

તવ ત્રિમુખપઙ્કજૈઃ પ્રકટિતં સ્વસચ્ચિત્સુખં
ત્વદીયવદનપ્રભા ખલુ નિદર્શયેદ્બ્રહ્મ તત્ ।

સુહાસ્યમતિનિર્મલં તવ વદેજ્જગન્માયિકં
ત્વદીયકરુણાર્દ્રદૃક્સપદિ માયિકં સંહરેત્॥ ૧૯॥

યથા તૃષિતચાતકો જલદદર્શનં કાઙ્ક્ષતિ
યથૈવ વિધુદર્શને કૃતમતિશ્ચકોરઃ સદા ।

ક્ષુધાર્દિતશિશુર્યથા   જગતિ માતરં વાઞ્છતિ
તથા વિરહકાતરશ્ચરણદર્શનં પ્રાર્થયે॥ ૨૦॥

નિરાકૃતિરહં  કથં નુ તનુધૃગ્ભવેયં વદ
શરીરધરણેઽક્ષમોઽહમિતિ મા ગુરો વઞ્ચય ।

કદાપિ ભવસીહ ભો ન ચ વિકારયુક્તં વપુ-
ર્નચેદવતરેઃ સ્વયં કથમિતિ સ્વરૂપં દિશેઃ॥ ૨૧॥

ન ભૂરિતિ ન વા જલં ન ચ તથાઽનલોવાઽનિલો
ન ખં ત્વયિ વિભો તથા કિમપિ નૈવ પઞ્ચીકૃતમ્ ।

ન પિણ્ડમપિ વિશ્વકો ન ચ વિરાણ્ણ વિશ્વં ધ્રુવં
ન જીવ ઇતિ વાસના રતિરથો ન નારી નરઃ॥ ૨૨॥

ન સા પ્રકૃતિરપ્યહો  ત્વયિ પુમાન્જગત્સર્જનં
ચિદેકરસભૂમ્નિ ભોસ્ત્વયિ ન વિશ્વસઙ્કલ્પનમ્ ।

ન સૂક્ષ્મવિયદાદિકં ન ચ તથા ત્વપઞ્ચીકૃતં
ન લિઙ્ગમપિ  નો મહન્ન ચ હિરણ્યગર્ભોઽપિ વા॥ ૨૩॥

નિરાવૃતગુરો તમસ્ત્વયિ વિભાતિ કિં  સ્વપ્રભે
ન કારણમપીહ તન્ન ચ તથા તદવ્યાકૃતમ્ ।

મહેશ ઇતિ જીવકો કિલ ન માયિકો વિદ્યતે
સ્વમાતૃપરમેઽખિલં કથમિદં ચ સમ્ભાવ્યતે॥ ૨૪॥

ન બન્ધ ઇતિ વામલા અપિ ગુણા અવિદ્યા તથા
ન કાર્યમવિકારણં જગદિદં ન માયાઽપિ વા ।

ગુરોસ્ય તુ વિભાવનં ત્વયિ યથૈવ રજ્વામહે-
ર્ન ખં જલમુચા કૃતિસ્ત્વમપિ  નૈવ પ્રાયાકૃતિઃ ॥ ૨૫॥

ત્વયા ત્વદવિકૃત્પદં ન ચ વિદર્શિતં   વા યદા
કથં નુ વિદિતં ભવેદિતિ ચ કોઽન્ય એવાઽદિશેત્ ।

તવ સ્મૃતિરિયં હિ ભોસ્તવ તનુર્ન ભેદોઽસ્તિ વા-
મતો મમ હૃદીપ્સિતં કુરુ ચ દર્શનં દેહિ મે॥ ૨૬॥

અહો ઘટયતે ગુરો ઘટિતમેવ માયા તુ યા
નિરૂપયિતુમાસ્પદં ન ખલુ સાતિશઙ્કાત્મિકા ।

સુવિસ્મયતનુશ્ચ યા ભવતિ હન્ત સત્યાસતી
ત્વયૈવ કિલ નશ્યતિ સ્વયમતઃ પ્રતીક્ષેઽનિશમ્॥ ૨૭॥

અનેકદુરદૃષ્ટતો બહુલવિઘ્નબાધા ગુરો
મનસ્તુ બહુ ચઞ્ચલં ભ્રમતિ દિગ્વટે દુર્દમમ્ ।

ન વજ્રવપુરપ્યહો ભવતિ દુશ્ચરં નો તપો
ન શુદ્ધહૃદયં તથાપિ બત કિં  વદેયં પ્રભો॥ ૨૮॥

ન શાસ્ત્રમપિ નો શ્રુતિં  ન ચ તથા સ્મૃતિં  વેદ્મ્યહં
ન સંસ્કૃતમથાપિ વા લલિતવાઙ્મયં પ્રાકૃતમ્ ।

ન ભક્તિરપિ મેઽસ્તિ ભો ભવતિ નૈવ યોગસ્તથા
ગુરોઽતિજડબુદ્ધિતોઽપિ ન ચ વેદ્મિ કિં  ત્વત્પ્રિયમ્॥ ૨૯॥

ઋતં હિ કથયામિ તે તનુસુખાય લુબ્ધોઽસ્મ્યહં
ભવેત્કથમુપોષણં વ્રતમપિ ચ કૃચ્છ્રાદિકમ્  ।

અતીવ કિલ દુર્બલો મમ ન નિગ્રહોઽસ્તિ ક્વચિ-
દહં પતિત ઈદૃશઃ પતિતપાવનસ્ત્વં ગુરો॥ ૩૦॥

ગુણેન રહિતોઽસ્મ્યહં કિમપિ તે ભવેત્તુષ્ટયે
ન કોઽપિ ખલુ મત્સમઃ સકલહીનદીનોઽસ્મ્યહમ્ ।

વિલોક્ય બત માં તથા ત્યજસિ ચેત્કુતોઽન્યાશ્રય-
સ્ત્વમેવ ગતિરત્ર મે કરુણયા પદં દર્શય॥ ૩૧॥

સમર્થ ઇતિ વિશ્રુતોઽસિ ભુવિ કિં  ન શક્યં તવ
વિનૈવ હિ પરીક્ષણં કરુણયૈહ મામુદ્ધર ।

અહં યદિ સમુદ્ધૃતઃ કિમપિ નો ભવં દુર્ઘટં
સુસાધ્યમખિલં તતઃ કુરુ દયાં સુકીર્તિં  ભજ॥ ૩૨॥

અતીવ વિનતોઽસ્મ્યહં વિષયમોહપાશાર્દિતઃ 
ક્ષણં યુગસમં ભવેદ્વિરહતોઽતિદુઃખી ગુરો ।

જલાદ્બહિરિતસ્તતો ભવતિ કિં  સુખી મત્સ્યક-
સ્તથૈવ બહિરાગતો બત તવ સ્થિતેરસ્મ્યહમ્॥ ૩૩॥

ઉપાધિત ઇતિ બ્રુવે નિજમથોઽમલં વેદ્મ્યહં
ત્વયૈવ નિરુપાધિકઃ સુવિમલો ભવેયં ગુરો ।

અસઙ્ગમભિવિદ્ય  ભોઃ સતતમત્ર મામુદ્ધર
યદિ ત્વમહમેવ તત્કિમિતિ હાતુમર્હો ભવેઃ॥ ૩૪॥

સ્વદૈન્યમપિ દર્શિતં   કિલ તથાવયોર્નાન્તરં
ત્વયાઽઽવરણનાશનં તદપિ ચાત્મસમ્બન્ધતઃ ।

ન કિં  ભવસિ ગોચરો કિમતિ કાર્યમેવં પુનઃ
ન વેદ્મિ કૃપયાઽઽદિશ ત્વમસિ ભો દયાબ્ધિઃ સદા॥ ૩૫॥

પ્રભો ત્યજસિ માં હિ ચેત્તવ ન દર્શનં દાસ્યસિ

અશક્ત ઇતિ નિર્ઘૃણોઽસિ બત તેઽપકીર્તિર્ભવેત્   ।
મદીયમપિ જીવનં ભવતિ ગર્હિતં   લૌકિકૈ-

ર્જહીહિ ન ચ માં ગુરો કરુણયૈવ ચાઙ્ગીકુરુ ॥ ૩૬॥
વદેયમિતિ કિં  પ્રભો સકલહૃદ્ગતં વેત્સિ યત્
સ્તુવે કિમધિકં સ્તુતેઃ શ્રુતિરહો ગુરો ત્વાં સદા ।

અનેકસુગુણૈર્વૃતા મદધિકાશ્ચ ભક્તાસ્તવ
ત્વમેવ ભુવિ કેવલો મમ તુ કોઽપિ નાન્યાશ્રયઃ॥ ૩૭॥

વિચાર્ય સકલં પ્રભો કુરુ તથા યથા ત્વન્મતિ-
ર્બલાત્કિમિહ શક્યતે સવિનયેન ભોઃ પ્રાર્થયે ।

અનાથમભિવિદ્ય માં કુરુ સનાથમસ્મિઞ્જને
ગુરોઽતિદયયાશુ તે ચરણદર્શનં દેહિ મે॥ ૩૮॥

સનાતન ઇતિ શ્રુતો ભવતિ વિશ્વસેતુસ્તુ યઃ
ભવત્પ્રભવપાવનોઽપિ ભુવિ નષ્ટકલ્પોઽભવત્ ।

સમાનગુણશીલયોર્ભવતિ નૌનહાનં હિતં
યથાહમધુના તથૈવ બત સોઽપિ ધર્મો બલઃ॥ ૩૯॥

યદાહમિતિ ચોદ્ધૃતો ભવતિ સોઽપિ સન્તારિતઃ
પ્રભો કરુણયાઽવયોઃ કુરુ વિચાર્ય સંરક્ષણમ્ ।

ત્વદીયપદદર્શનં હિ તવ શક્તિદાનં બૃહ-
ત્ત્વદીય કરુણાબલં જગતિ તેઽવતારો ધ્રુવમ્॥ ૪૦॥

ન વેદવિધિરાશ્રમો વિમલકર્મવર્ણોઽથવા
વિધર્મવશવર્તિનં   તુ બહુમાન્યતેઽત્રાધુના ।

સતીત્વમપિ લાઞ્છિતં કિલ વિડમ્બનં દુઃસહં
પ્રભો સ્વજનરક્ષણે કિમિતિ શઙ્કસેઽદ્યાપિ હિ॥ ૪૧॥

સ્વભક્તજનદુર્દશા કથમિયં ચ સહ્યા તવ
મુમુક્ષુજનજીવનં બહુવિધૈવ  વિઘ્નાવૃતમ્ ।

વિલોક્ય પરમાર્થિનં   બત હસન્તિ નિન્દન્તિ ચ
સુરા અપિ ચલન્તિ ભો બહુબલાચ્ચ કામાદિભિઃ॥ ૪૨॥

અતીવ ખલુ દુર્જયા સતતદૂષિતા દુશ્ચરા
સદૈવ સુસમાહિતા વિષયવાસનાઽઽયોજને ।

અહો દુરિતરૂપિણી તનુમતિસ્ત્વવિદ્યા પ્રભો

તવૈવ કૃપયા વિના ન ચ કદાપિ શામ્યેદ્ગુરો॥ ૪૩॥
કલૌ તુ પરમાર્થિનાં   જગતિ જીવનં કષ્ટદં
અહં ખલુ ન તત્સહે તવ તદર્થમેવાશ્રયઃ ।

પરસ્વહિતકારિણસ્ત્વમિહ મે સહાયો ભવ
ગુરોતિદયયા યુતસ્તવ પદામ્બુજં દર્શય॥ ૪૪॥

સ્વયં હિ ન સહાયકૃદ્ધવસિ સાધકાનાં યદિ
વૃથા કિમિતિ રાજસે ત્વમિહ દત્તનામ્ના ભુવિ ।

અનન્તસુખરૂપિણઃ પતિતપાવનસ્ય પ્રભોઃ
કિમીપ્સિતસુખં ચ તે જગતિ જીવમોક્ષાદૃતે॥ ૪૫॥

ક્ષમસ્વ દયયા યુતો યદિ ભવેદ્દુરુક્તિર્મમ
ક્ષમસ્વ ચ ગુરો કુતોઽપિ વિનયસ્ય ભઙ્ગો  યદિ ।

ન હેતુરિહ મે પ્રભો ભવતિ તાદૃશો વેત્સિ માં
ત્વમેવ મમ જીવનં ગતિરપીહ ચાત્મા ધ્રુવમ્॥ ૪૬॥

દયાબ્ધિરમિતોઽસિ ભોઃ સકલભૂતવાસો ગુરુઃ
સ્વતન્ત્રસકલાર્થવિત્સુનિપુણો જગત્પાવનઃ ।

તવાત્ર જગતીતલે પ્રકટિતં ચ યત્સ્વેઞ્ચ્છયા
સ્વભક્તજનમુક્તયે સ્ફુટમિદં હિ દત્ત પ્રભો॥ ૪૭॥

વિલમ્બય જગદ્ગુરો ક્ષણમપીહ મા ધાવને
ત્વદીયપદદર્શનાજ્જગતિ માં સનાથં કુરુ ।

અપાવૃણુ વિમોહનં સકલમાયિકં બન્ધનં
ત્વદીયસકલાત્મકે સ્થિરપદે ચ માં સ્થાપય॥ ૪૮॥

ત્વદીયપદદર્શનાત્સકલદુઃખશાન્તિર્નૃણાં
ત્વદીયપદપઙ્કજં દહતિ દુષ્કૃતં સઞ્ચિતમ્ ।

કથં વસતિ તત્તૃણં ધગધગાયમાનેઽનલે
કથં સ્થિરપદં તમો ગગનમધ્યસૂર્યાતપે॥ ૪૯॥

કિમર્થમિતિ વિશઙ્કસે ન સ કિમર્થમાયાસિ ભો
ન જીવતિ સુદુષ્કૃતં કિમપિ ચેત્તવાગ્રે ગુરો ।

કિમસ્તિ ખલુ વિઘ્નકૃત્પ્રતિવિધાતુમત્ર પ્રભો
ત્વમેવ પરમં બૃહત્તવ સમો ન કો વાઽધિકઃ॥ ૫૦॥

ન દેવરજનીચરૌ મનુજવન્યયક્ષાદિકા ઃ
ક્ષમાશ્ચ ખલુ વારણે મનસિ ચેત્તવાસ્તિ પ્રભો ।

વિધેર્ન ચ કુયોગતો ન ચ ભવેદ્ગ્રહાદેસ્તથા
કિમસ્તિ બત વિઘ્નકૃત્તવ ન દર્શનં સદ્ગુરો॥ ૫૧॥

ન કર્મસચિવોઽસિ ભોઃ ન ઘટિમીક્ષસે ચેત્પ્રભો
ન યોગ ઇતિ વક્ષિ ચેત્તદપિ તે ન યુક્તં ભવેત્ ।

સ્વતન્ત્રનિરુપાધિકઃ સકલમઙ્ગલસ્ત્વં  યતઃ
વિમોહય ન માં ગુરો સપદિ દર્શનં દેહિ મે॥ ૫૨॥

કિમર્થમિતિ નિર્ઘૃણો ભવસિ ભો દયાબ્ધે ગુરો
દયાબ્ધિરપિ નિર્દયો મમ ન વાગ્વદેત્તત્ત્વતઃ ।

કિમર્થમતિદુર્લભં ચરણદર્શનં તે વદ
નિરૂપયિતુમપ્યહોઽત્ર તવ હેતુમાયા હિ ભો॥ ૫૩॥

અહો ન ચ નિવારિતો ભવતિ સંશયોઽયં યદા
ન સોઽહમિતિ વેદ યઃ પશુસમઃ સ વેદો વદત્ ।

ઋતં હિ કથયામિ તે મમ ન વિસ્મૃતં તન્મનાક્
અહં ત્વમિતિ નિશ્ચયો મમ ન સંશયોઽસ્મિન્ ક્વચિત્॥ ૫૪॥

ન મૃત્યુવશગો ગુરોઽહમિતિ ભેદભાવેન ભો
ન ભીરપિ ભવેત્પ્રભો ભવતિ સાદ્વિતીયાદ્યતઃ ।

અહં ત્વમિતિ ચેત્કથં ચિરયસેઽઞ્જસા માં વદ
કિમર્થમિતિ સંશયો જહિહિ તે પદં દર્શય॥ ૫૫॥

અહો જગદિદં ગુરો વિવિધનામરૂપાત્મકં
તથાપિ નિજમાતૃમેવ હિ સુવેદ્યહં તદ્યથા ।

તથૈવ તવ દર્શનાન્મમ ન ભિન્નભાવં ક્વચિત્
તથાપિ જગતીતલે ભવતિ તેન કાર્યં બૃહત્॥ ૫૬॥

અધર્મપથગામિનો બહુમતાસ્ત્વિદાનીન્તનૈઃ
અધર્મરુચયો જના હિ બહુશો ધુરીણાઃ પ્રભો ।

અહો જગતિ દુર્લભા ભવતિ તત્ત્વદૃષ્ટિર્ગુરો
ધ્રુવં હિ પદદર્શનં તવ નવાવતારો ભુવિ॥ ૫૭॥

ગુરો ચિરય મા પ્રભો ત્વરય દર્શનં પાહિ માં
બ્રુવે કિમધિકં સ્તુવે ચિરમથો વિભોઽસ્માત્પરમ્ ।

અતિપ્રણતવત્સલોઽસિ કિલ વિશ્વકલ્યાણકૃત્
મનોભિલષિતં તવાસ્તુ નિજભૂમ્નિ માં સ્થાપય॥ ૫૮॥

(શાર્દૂલવિક્રીડિતવૃત્તમ્)
અજ્ઞાનાન્ધનિવારણામ્બરમણિં  કામદ્વિપારિં  હરિં
વિઘ્નવ્યાલકરાલકાલગરુડં દુર્દૈવદાવાનલમ્ ।

હૃદ્ભૂમિસ્થિતવાસનાનગપવિં  તાપત્રયેન્દું શિવં
સદ્ભક્તેપ્સિતકલ્પવૃક્ષમચલં દત્તાવધૂતં ભજે ॥ ૫૯॥

(વસન્તતિલકવૃત્તમ્)
સ્તોત્રં ચ યઃ પઠતિ ભક્તિયુતો મનુષ્યઃ
નિત્યં ત્રિવારમપિ દત્તમના વિશુદ્ધઃ ।

તસ્મૈ દદાતિ નિજદર્શનમાત્મનિષ્ઠાં
અહ્નાય દત્તગુરુરત્ર ન ચિન્તનીયમ્॥ ૬૦॥

ઇતિ શ્રીમત્ પરમહંસપરિવ્રાજકાચાર્ય સદ્ગુરુ ભગવાન્
શ્રીધરસ્વામીમહારાજવિરચિતં દત્તપ્રાર્થનં સમ્પૂર્ણમ્ ।
દત્તજયન્તિ - રચનાસ્થાનં કાફિ ઉદ્યાનં, ચિક્કમગળૂરુ સંવત્સરઃ - ૧૯૪૩

